
શ્રીત્યાગેશ-મહારથોત્સવ-વર્ણનપર-શ્લોક-પઞ્ચરત્નં

દૂરેત્યા અપિ કૂપખાનક-નયાદ્-ધૂમાનસો રોહણે
સોઢ્વા દોષમનેન શીઘ્રમુપસમ્પ્રાપ્ય સ્થલં પાવનમ્ ।
નાદર્શન્નિહ યે રથોત્સવમુમાનાથસ્ય લક્ષ્મીપુરે
ચક્ષુષ્મત્સુ જના ન કાર્યગણનાસ્તે તત્ફલાલાભતઃ॥ ૧॥
પુરા ચાપો ભૂત્વા પુરહર-કરાબ્જોદરમગાં
ભુજઙ્ગેન્દ્રાકૃષ્ટઃ  કુટિલ  ઇતિ મેઽથાપિ ગુણિનઃ ।
પ્રથાઽઽસીદાતસ્તચ્ચરણ-નલિનં ન્યસ્ય હૃદયે
શ્રુતો ધન્યઃ સ્યામિત્યજનિ કનકાદ્રિઃ શિવરથઃ॥ ૨॥
ભૂમાનન્દ-તનોર્મહેશ ભવતો ધામાત્મકત્વાદિવ
શ્રીમાનેષ રથઃ સ્વયં ભવતિ તે પ્રેમાસ્પદં પ્રાણિનામ્ ।
ભૌમાનામવિશેષતો રુચિભિદાં સામાન્યતસ્તન્વતાં
સામાથર્વણ-ઋગ્યજુર્મયહયઃ સોમાગુહેશ પ્રભો॥ ૩॥
અધ્યાસ-સિદ્ધ-યદભેદવશેન દેહં
અત્યન્ત-હેયમિદમપ્યધિક-પ્રિયં નઃ ।
વસ્તુસ્વભાવ-રુચિરં યદિ તેન કિઞ્ચિદ્-
અધ્યાસિતં તદિહ કસ્ય ન હિ પ્રિયં સ્યાત્॥ ૪॥
આકર્ષોદ્યોગ-માત્રેઽપ્યતિવિરલ-નૃણાં દ્રાવયત્યાશુગસ્તાન્
ભૂયોભિર્ભૂરિયત્નૈર્ભુવિ મનુજગણૈઃ કમ્પ્યતે નો કથઞ્ચિત્ ।
ત્યાગેશ ત્વદ્-રથોઽયં પ્રથયતિ ચ તતઃ પારતન્ત્ર્યં પરેષાં
સ્વાતન્ત્ર્યં ચ સ્વતસ્તે શ્રુતિશત-વિદિતં લૌકિકાનાં ગરીયાન્॥ ૫॥
ઇતિ ત્યાગરાજમખિ વિરચિતં શ્રીત્યાગેશ-મહારથોત્સવ-વર્ણનપર-
શ્લોક-પઞ્ચરત્નં સમ્પૂર્ણમ્ ।

